
«Animaziun in gir» 
cun il Jutown

Blers giuvens en Engiadin’Ota giavi
schan in local d’inscunter. Mo San Mu
rezzan ha in e quai vegn er a restar uschia. 
Ma la societad lavur cun giuvenils San 
Murezzan vul vegnir encunter al giavisch 
cun ina spierta mobila. Sut il num «ani
maziun in gir» fa il Jutwon fermada 
mintga sonda en in’autra vischnanca. Da 
Segl enfin Bever. Enfin uss aveva l’in
scunter lieu sis giadas. Il feedback saja 
positiv, di David Zimmermann, manader 
dal project. En duas vischnancas na saja 
vegnì nagin, quai haja da far cun la 
bell’aura, è el persvadi. L’acziun ha anc 
lieu tut la stad fin la fin d’avust. Lasuen
ter vegn fatg bilantscha. L’idea è dentant 
tenor Zimmermann da cuntinuar il pro
ject. Ins stoppia era dar temp da s’etablir, 
quai n’è tar l’emprima giada betg adina 
simpel, uschia Zimmermann.

Damain custs per 
pazients da hepatitis C

L’Uffizi federal da sanadad vul che dapli 
pazients che pateschan da hepatitis C 
profiteschian d’ina nova generaziun da 
medicaments. Perquai ha l’uffizi decidì 
da schlargiar la surpigliada dals custs tras 
l’assicuranza da basa. Fin uss vegnivan 
quests medicaments – Viekirax, Exviera 
ed Olysio – mo pajads a pazients cun in 
dir ferm donnegià. En Svizra pateschan 
tranter 80000 e 100000 persunas da he
patitis C. Uschia duain en il futur radund 
900 ulteriuras persunas vegnir tractadas 
cun ils medicaments sura numnads. Cun 
il schlargiament da la surpigliada dals 
custs suonda l’Uffizi federal da sanadad 
las recumandaziuns da spezialists.

Activitad mediocra 
dals parlamentaris 
grischuns a Berna

Ils cussegliers e la cussegliera naziunala 
grischuna èn in zichel pli activs che ma
tematicamain duaivel. Da las 1469 inter
venziuns han Candinas, Brand, Semade
ni, Hassler e Gasser inoltrà 45. Ils parla
mentaris grischuns en chombra gronda 
èn pia responsabels per 3% da tuttas in
tervenziuns. Uschia surpassan els lur 

«duair». Ils tschintg Grischuns fan ora 
mo 2,5% da tuts 200 cussegliers naziu
nals. Quai demussan las cifras uffizialas 
dals servetschs dal parlament federal. 
Quellas èn vegnidas elavuradas dal team 
da datas da RTS ed SRF en collavuraziun 
cun partenaris a l’Universitad da Neu
châtel. Las 1469 intervenziuns èn mo
ziuns e postulats fatgs en il cussegl naziu
nal durant da la legislatura currenta (dal 
december 2011 fin uss).

Inoltrà las pli bleras intervenziuns cun 
16 moziuns e postulats en la legislatura 
currenta ha il cristiandemocrat Martin 
Candinas. El è s’engaschà en temas fitg 
divers da l’economia, sur il transport fin 
ad interna dal parlament. In veritabel fo
cus tematic na para quai betg da dar tar 
Candinas sch’ins guarda mo sin sias in
tervenziuns.

Suandà vegn el da Heinz Brand da la 
Partida populara svizra cun 10 interven
ziuns. Da quellas èn trais en il sectur eco
nomia e quatter en il sectur immigra
ziun. Heinz Brand vala sco spezialist da 
dumondas d’immigraziun. El ha manà 
durant 24 onns l’Uffizi da fatgs da poli
zia e da dretg civil dal Grischun.

Ensemen sin «plazza» trais e quatter 
èn la socialdemocrata Silva Semadeni ed 
il burgaisdemocrat Hansjörg Hassler cun 
mintgamai otg intervenziuns. Sco sulet 
cusseglier naziunal grischun ha Hassler 
fatg en la legislatura currenta interven
ziuns en il sectur agricultura. Quai na fa 
betg surstar damai che Hassler è pur ed 
era stà durant 12 onns president dals purs 
grischuns. Semadeni è s’engaschada pli 
ferm en il sectur economia. Da sias otg 
intervenziuns èn trais stadas en lez sectur. 
Sco unica ha ella dentant era fatg in’in
tervenziun sin il sectur da l’educaziun.

A la fin da quest classament sa chatta 
l’interprendider verdliberal Josias Gasser. 
El ha fatg trais intervenziuns. Da quellas 
duas en il sectur energia. 

Auter vesa quai ora sch’ins cumpare
glia ils lioms d’interess dals cussegliers 
naziunals. Là maina Gasser cun 20 man
dats en differentas instituziuns ed inter
presas avant Candinas cun 16, Semade
ni cun 11, Brand cun otg e Hassler cun 
set. Dentant èsi da remartgar che otg dals 
mandats da Josias Gasser han da far cun 
sias atgnas interpresas, sco la Gasser Bau
materialien SA u la do it SA a Cuira.

Il parlamentaris en chasa federala 
avessan d’inditgar lur lioms d’interess als 
servetschs dal parlament. Quels lioms èn 
mandats sco in post en in cussegl d’admi
nistraziun ch’ellas ed els tegnan en grup
pas d’interess, instituziuns u interpresas 

privatas. La squadra da Tania Boa, Chri
sta Gall, Timo Grossenbacher, Thomas 
Preusse e Pauline Turuban (RTS) en col
lavuraziun cun Stefano Puddu e Martin 
Péclat, Universitad da Neuchâtel) han 
elavurà las indicaziuns voluntarias ed 
empunì las rusnas cun indicaziuns or dal 
register da commerzi via il portal d’inter
net monetas.

In center d’asil sco 
impuls per l’economia

En il rom da la refurma d’asil prevesa la 
confederaziun da stgaffir sis gronds cen
ters naziunals per ils requirents d’asil. In 
da quels centers vegn probablamain a sa 
chattar a Perreux, ina fracziun da la vi
schnanca da Boudry/NE. Là datti gia in 
center d’asil, ma per il mument anc in 
bler pli pitschen che planisà. Il cussegl 
communal da Boudry fiss schizunt cun
tent cun in center d’asil pli grond e vesa 
quai sco schanza per l’economia locala.

In terz dapli gudogn 
per Vontobel

La banca Vontobel ha pudì augmentar 
ses gudogn marcantamain. Il gudogn è 
creschì per in terz sin 97,8 milliuns francs 
en l’emprima mesadad da quest onn 
cumpareglià cun l’onn passà. La banca 
privata saja creschida or da l’atgna forza, 
ha ditg il schef da Vontobel Zeno Staub. 
Plinavant saja quest bun resultat cunzunt 
d’attribuir a l’afflussiun da novs daners 
en autezza da 6,4 milliardas francs. Tut 
ensemen administrescha la banca passa 
142 milliardas francs facultad da clients. 
Davart las perspectivas per il futur s’ex
prima Vontobel a moda reservada. Mal
grà che la banca haja gì in bun start en 
l’emprima mesadad dal 2015 vegnian ils 
mais fanadur, avust e december tradiziu
nalmain ad esser pli flaivels.

RTS sto spargnar 
sis milliuns francs

L’interpresa Radiotelevisiun Svizra Fran
zosa RTS sto spargnar quest onn sis mil
liuns francs, quai tar in budget da 400 
milliuns francs. Mesiras da spargn stop
pian vegnir fatgas en tut las spartas da 
l’interpresa, communitgescha RTS. En la 

sparta da novitads vul l’emettur spargnar 
radund in milliun francs, cunzunt tar la 
televisiun. Las raschuns per questas me
siras da spargn sajan damain entradas tras 
reclamas ed il ferm franc svizzer, commu
nitgescha RTS.

EHC Arosa 
funda Sport SA

Il Club da hockey d’Arosa ha fundà la 
EHC Arosa Sport SA. Questa societad 
anonima duaja rinforzar la basa finanzia
la ed esser in ulteriur pass per turnar en 
la Liga naziunala B. La fundaziun da la 
EHC Arosa Sport SA communitgescha il 
club da hockey. A la societad anonima sa 
participeschan cunzunt persunas ord 
l’economia privata d’Arosa e da l’entira 
Svizra. Il chapital d’aczias munta il mu
ment a 130000 francs.

Sanna Lüdi 
suspendida per in onn

Swiss Olympic ha suspendì la sportista 
bernaisa Sanna Lüdi per in onn. Tenor 
Swiss Olympic haja la sportista da ski
cross cuntrafatg pliras giadas a l’obliga
ziun da s’annunziar tar Antidoping Sviz
ra nua ch’ella sa chatta u nua ch’ella è vi 
dal trenar, quai ils davos 18 mais. Il cha
sti cumenza retroactiv cun la data dals 11 
da schaner da quest onn. Plinavant ve
gnan tut ses resultats da l’october 2014 
fin il schaner 2015 annullads. Vitiers sto 
Anna Lüdi anc pajar in chastì da 2000 
francs. La sportista da 29 onns ha ussa 21 
dis peda da far encunter questa decisiun. 
Era vegnì suspendì or dal medem motiv 
è il boxist Angel Roque, el per 15 mais.

Chastià 
23 manischunzs da cars

La polizia chantunala ha controllà las ul
timas trais emnas en tut 83 cars da via
giar. Las controllas han gì lieu en il cen
ter da traffic a Giuvaulta ed ils mani
schunzs han stuì mussar l’abilitad da ma
nischar. Er ils vehichels èn vegnids con
trollads. La polizia n’ha betg pudì con
statar mancos pli gronds. En tut han 23 
manischunzs cuntrafatg a las prescrip
ziuns. Nov manischunzs n’avevan betg 
tegnì en il temp da paus.

Il lobbying dals cussegliers naziunals sin in’egliada
� (rtr) In cusseglier naziunal ha l’in
tras l’auter otg mandats extraparla-
mentars – en uniuns, fundaziuns u in-
terpresas privatas. Quels giogan ina
rolla betg nunimpurtanta tar il metter
temas en il parlament. En lur lavur en
chasa federala na vegnan parlamen-
taris betg mo influenzads da lur cu-
desch da partida. Dasperas han els er
anc mandats en instituziuns ed inter
presas – uschenumnads lioms d’inte
ress, ch’els ston declerar tar lur entrada
en il parlament e ch’els ston actualisar
mintg’onn. In register public dals ser
vetschs dal parlament dat bain scleri
ment, ha dentant foras. Quai conferma
Otto Hostettler, copresident da l’uniun
«Lobbywatch.ch» che ha per finamira
da far pli transparenta la lavur da lobi en
chasa federala.

Ina banca da datas 
cumplessiva

Davos il num setg «Liom d’interess» sa 
zuppan mandats publics sco privats, en 
uffizi d’onur e pajads – en uniuns, fun
daziuns u interpresas. SRF ha armonisà 
ensemen cun RTS il register public cun 
ulteriuras datas. Plinavant èn vegnidas 
examinadas las intervenziuns inoltradas 
– moziuns e postulats – da la legislatura 
currenta.

Ils spezialists 
en chasa federala

Tut tenor lur mandats han intgins parla
mentaris in champ spezial fitg stretg en il 
qual els èn activs. Ruth Humbel (pcd, 
AG) per exempel sa fatschenta en sias in
tervenziuns oravant tut cun in champ – 
il sectur da la sanadad. Ella n’è betg mo 
en il cussegl d’administraziun da la cassa 
da malsauns Concordia e da duas clini
cas privatas, ella è era commembra en nu
merus cussegls da fundaziun. Uschia per 
exempel da la Fundaziun per la perscru
taziun clinica dal cancer u da l’Academia 
svizra per chiropratica. Cun 24 interven
ziuns durant la legislatura currenta tutga 
ella tranter las parlamentarias las pli lavu
rusas: «Che jau ses en il cussegl d’admi
nistraziun d’ina cassa da malsauns na 
munta anc ditg betg che jau politisesch 
exclusivamain en il senn da las cassas. Jau 
hai era schon fatg intervenziuns che na 
cunvegnivan betg a las cassas da mal
sauns.» En il sectur da sanadad giaja quai 
ad ella oravant tut per fairness, solidari
tad e l’atgna responsabladad.

Medemamain diligenta cun 26 mo
ziuns e postulats è Bea Heim (ps, SO). 
Era tar ella correspunda la schelta da te
mas da las intervenziuns per la pli gron
da part a ses lioms d’interess. Heim è per 
exempel presidenta da la suprastanza dal 

«Spital Club Solothurn». Sin dumonda 
di ella: «Mo cun in grond dumber dad in
tervenziuns ha jau finalmain pudì dar 
schlantsch a la protecziun dal pazient.» 
Las intervenziuns en il sectur da sanadad 
na sajan plinavant betg ina consequenza 
da ses mandats. Anzi: Ella saja vegnida 
dumandada dad organisaziuns pervi da 
sia lavur politica.

Grondas differenzas 
tranter las partidas

Il record dal dumber da lioms d’interess 
declerads ha Kurt Fluri (pld, SO). El ha 
funcziuns en 33 organisaziuns ordaifer 
da la chasa federala – tranter auter sco 
president d’in provedider d’energia u sco 
commember da la direcziun da Pro Na
tura Soloturn. Il politicher da professiun 
manegia tar quai: Primo sajan fitg blers 
mandats senza salari, secundo na saja 
quai da princip nagut negativ da defen
der interess economics per la bainstanza 
dal pajais. Cun surproporziunalmain 
blers lioms d’interess è Fluri tar la pld en 
buna cumpagnia. Ils cussegliers naziu
nals da sia partida han l’in tras l’auter da 
quai dad 11 mandats extraparlamentars. 
Gist suenter vegnan ils politichers da la 
pcd. Da l’autra vart da la rangaziun stat
tan ils verds (Partida ecologica svizra pes) 
cun strusch sis mandats en media.

Auter sa preschenta la situaziun cun il 
dumber dad intervenziuns: Ils politi
chers da la pcd èn qua cun da quai dad 
11 moziuns e postulats ils pli activs, 
suandads dals politichers da la ps cun var 
nov. Ina da quels è Susanne Leutenegger
Oberholzer (ps, BL). Cun 31 moziuns e 
postulats è ella a la testa – era tar las au
tras intervenziuns e dumondas en il cus
segl naziunal.

Detg interessant è ch’ils politichers da 
la pld inoltreschan, malgrà ils blers lioms, 
en media las pli paucas intervenziuns – 
da quai da sis en la legislatura currenta. 
Igl è lura era sa mussà ch’i na dat nagin 
connex tranter il dumber da mandats ed 
il dumber d’intervenziuns. La tesa che 
politichers cun blers lioms d’interess sa
jan politicamain spezialmain activs na po 
pia betg vegnir confermada – quai al
main ord vista statistica.

Ins po tuttina vesair inqual muster. 
Cussegliers naziunals che s’engaschan en 
il sectur da sanadad èn per lunsch ils pli 
activs. Da 43 da tals han almain 23 inol
trà ina intervenziun en quest champ. 
Questa debatta è uschia era dominada – 
dapli ch’auters temas – da spezialists. Tut 
en tut èn 54% da las 210 intervenziuns 
en dumondas da sanadad vegnidas inol
tradas da parlamentaris che han in con
nex cun il sectur. Da quels èn var in terz 

medis. Sumegliant sa mussa la situaziun 
en ils secturs energia ed agricultura: Era 
qua vegnan inoltradas las intervenziuns 
da parlamentaris che han connexs persu
nals u professiunals cun il tema – e quai 
pli ferm ch’en auters champs.

Metodica
RTS ha survegnì da Smartvote ina glista 
da tuttas intervenziuns (moziuns e po
stulats) en il cussegl naziunal da la legis
latura actuala, uschia sco ellas vegnan pu
blitgadas sin la pagina dals servetschs dal 
parlament. Ils servetschs dal parlament 
categoriseschan gia las intervenziuns. La 
categoria «cassas da malsauns» è vegnida 
agiuntada a maun. Ina intervenziun po 
cumparair en pliras categorias. Il parla
ment publitgescha medemamain ina 
glista dals lioms d’interess declerads dals 
parlamentaris dal cussegl naziunal e dals 
chantuns sezs. Lez ston vegnir inditgads 
en ritmus annual e tar l’entrada en uffizi. 
Cun quai che la glista dals lioms d’inte
ress n’è per part betg cumpletta ha RTS 
consultà supplementarmain la banca da 
datas da la plattafurma Monetas che cun
tegn infurmaziuns dal register da com
merzi (en collavuraziun cun Stefano Pud
du e Martin Péclat, Universitad da Neu
châtel). Ils lioms d’interess èn vegnids ca
tegorisads dad RTS a maun.

� PCD SVIZRA

Instradescha il 
cumbat electoral 2015

(cp) En meins che 100 dis han las elecziuns
parlamentaras federalas liug. La Svizra dro
va ina ferma pcd che s’engascha fetg per il
model da success numnaus  Svizra. Urgenta
ei la clarificaziun dallas relaziuns denter la
Svizra e l’Uniun europea. Nossa beinstonza
e segirezia dependan grondamein dallas
cunvegnas bilateralas. Per puntuar quei
vegn la pcd svizra a sancziunar in manifest –
per igl avegnir dalla Svizra e da nossa fami
glia. Las relaziuns dalla Svizra cun l’Europa
ei in tema impurtont dalla dieta da partida
che ha liug ils 29 d’uost a Le Châble (VS).

En il Grischun
La pcd dil Grischun dat il start electoral ils
7 d’uost 2015 a Panaduz – quei cun diver
sas acziuns. Sut il motto «Nus prendein a
mauns» vegnan tuts candidats e candidatas
dalla pcd grischuna a plantar plontas el rom
d’in project forestal egl uaul da Panaduz –
sco simbol da cuzzeivladad e carschientscha.
Suentermiezdi vegn era cuss. fed. Doris
Leuthard a render ina viseta per dar sustegn.
Sin quei ha ina sentupada da commembers,
amitgs e simpatisants dalla pcd cun l’aulta
magistrata si da Berna liug ella tegia Bot
Mulin.

Ella Cadi
Per dumengia, ils 9 d’uost 2015 ha in di da
famiglia, organisaus dalla pcd Cadi, liug a
Cumpadials (Plaun Petschen) dallas 11.00–
17.00. Commembers ed amitgs da quella
ein envidai cun lur famiglias e parentella.
Presents ein era tuts candidats e candidatas
per las elecziuns parlamentaras da quest
atun (sche l’aura fuss schliata, vegn desistiu
dall’occurrenza.)

Reglas da gi
La pagina dallas «opiniuns» è ena plattafur-
ma d’opiniuns per lectouras e lectours davart 
temas d’interess general. Pi curta tgi l’opini-
un è, e pi gronda la schanza tg’ella vigna pu-
blitgeida. Brevs anonimas u multiplitgeidas u 
brevs cun cuntign diffamant na vignan betg 
publitgeidas; tot sagond dumonda la redaczi-
un alla cunterpart da piglier posiziun. Las 
contribuziuns vignan publitgeidas adegna 
cugl nom cumplet. La redacziun decida da-
vart la tscherna e schi la contribuziun stò neir 
scursaneida; la redacziun na magna nigna 
correspondenza e dat nigns telefons. Brevs 
da lectours tgi sa refereschan ad ena contri-
buziun cumpareida ainten La Quotidiana ston 
menziunar igl tetel ed igl datum cura tgi la 
contribuziun è cumpareida.

